
Poligamiaren inguruan hipokrisia handia dago Europan

Iban del Campo - Bartzelona 

Moussa Toure (Dakar, Senegal) zinemagileak ireki du aurtengo jaialdia 5x5 dokumentalarekin. Poligamia beste ikuspuntu batetik erakusten du Toureren azken lanak. John Ford zuzendaria maisutzat duen zuzendari gaztea Kataluniako immigrazio afrikarrari buruzko dokumental bat filmatzen ari da. 

Zein harrera izaten ari da zure azken lana? 

5x5 otsailean aurkeztu nuen lehen aldiz eta ordutik hainbat lekutan eskaini da: Senegal, Burkina FasoÉ Zinemagile naizen aldetik, film bat aurkezten dudan bakoitzean, beti lehen aldia balitz bezala sentitzen naiz, urduri, baina filma bukatuta dago. Dokumental honekin ikusleen harrera antzekoa izaten ari da, bai Afrikan eta bai Europan. Galdera asko sortzen dira, eztabaida ugari izaten dira proiekzioen ondoren, Bartzelonan gertatu den bezala. Eta horixe zen dokumental honen helburua: askotan isilean dagoen gai honi buruzko hausnarketak piztea. 

Senegalen hasi zinen zineman lan egiten, argiak ipintzen, zuzendari bilakatu arte. 

Nahiko bitxia da zineman sartu nintzen modua. Nire aita autobus gidaria zen Senegalen, bidaia luzeak egiten zituen, eta aldi berean argazkilaria izan zen. Bere omenez egin nuen TGV (1997) fikziozko film luzea, non nire aitak gidatzen zuenaren antzeko autobus batean gertatutako abenturak kontatzen ditudan. 13 urte nituela aita zendu zen, eta argazkilaria izanik zinemagile asko ezagutzen zituen Senegalen. Aita barik geratu nintzenean, bere lagun minena zen Johnson Traore zinemagilearengana jo nuen, lan eske. Orduan ez nekien zinema zer zen ere, baina lana behar nuen. Traore lanean ikusi ondoren, argiztatzaile lanean hastea erabaki nuen. Eta bere hurrengo filmean lanpostu hori eskaini zidan, horrela hasi nintzen lanean. 

François Truffaut zinemagile ospetsuarekin ere egin zenuen lan. 

1975. urtean Senegalen L'histoire d'Adèle H. filmatzen aritu ziren, eta argiztatzaile gisa sartu nintzen. Garai hartan film asko egiten ziren Senegalen. 50 filmetan lan egin nuen argiztatzaile gisa, eta, handik gutxira, Burkina Faso eta Ginea Bissaun ere eskaini zidaten lan bera. Esperientzia horren ondoren argazki zuzendari lanetan hasi nintzen, baina egiten nituen film gehienak antzekoak ziren, eta nire proiektuak zuzentzeko garaia eta gogoa heldu zitzaidan. Bideo kamera digital bat nuen, teknika ezagutzen nuen, eta nire lehen fikziozko film laburra egin nuen. Independentea izatea nahi nuen, eta horrela izan da. 

Fikziozko filmak zuzentzen hasi zinen, gero dokumentalekin aritzeko. 

Independente izan eta industriaren arauetatik aske egoteko hasi nintzen dokumentalak zuzentzen. Fikzioaren esparruan askoz zailagoa da ideia bat norberaren erara burutzea. Indar asko galtzen nuen ekoizle frantziarrekin eztabaidan; dokumentalekin nik hartzen ditut erabaki guztiak. Afrikarra naizen aldetik, interesatzen zaizkidan gaietan sakontzen dut, neure burua biluzten dut kameraren bitartez, ispilua balitz bezala erabiltzen dut kamera, nahi dudana esateko. Eta oraingoz gustura nago, ispilua ongi dabil. 

5x5 dokumentalean ispilua poligamiaren parean jarri duzu, Afrikan gutxitan jorratu den gai bat islatuz. 

Afrikan oso hedatuta dago poligamia, aita poligamoa zen, eta nire inguruko askok egoera berdina bizi izan dute, baina inoiz ez genuen gai horri buruzko hausnarketarik egiten, tabu antzekoa da. Komunikabideetan gutxitan aipatzen da. Hala ere, nire belaunaldiko gehienak poligamiaren ondorioa gara, eta eztabaida hori pizteko erabaki nuen dokumental hau gauzatzea. 

Ondoriorik atera duzu poligamiaren inguruan? 

Alde batetik, isiltasun ikaragarria dagoela, batez ere emakumeen aldetik. Eta bestetik, gizonezkoen izaera harroxko samarra dela. Gehien kezkatzen nauena umeen egoera da, umeekin kontuz ibili behar da, ondorio latzenak beraiek pairatzen dituzte eta. 

Posible liteke Afrikan poligamia alderantziz gertatzea, emakume bat bost gizonekin ezkontzea? 

Galdera hau Europako jendeak egiten duen galdera da. Ez da emakume afrikar batek bere buruari egiten dion galdera. Umeak egitearekin bezala gertatzen da. Europan emakume askok umerik ez egitea erabaki dute, baina Afrikan ezinezkoa da, edo oso arraroa. Kultura desberdinak dira, Afrikan emakume batek umeak ekarri nahi ditu mundura. Nire dokumentalean emakume batek dio nahiago lukeela emazte bakarra izatea. Eztabaida hor dago, oraingoz. 

Bartzelonako emanaldiaren ondoren ikusle batek Europan poligamia ote dagoen galdetu zizun. Zer uste duzu? 

Argi dago Europan ere poligamia dagoela, baina ez da hitz hori erabiltzen, hipokrisia handia dago horren inguruan. Zuek erabaki behar duzue zein hitz erabili hori adierazteko. Afrikan ez dugu egoera hori ezkutzatzen. Europan isilpean gordetzen da. 

Katalunian afrikar immigrazioari buruzko dokumentala filmatzen ari zara orain. Nola doa filmatze lana? 

Orain dela bi urte etorri nintzen lehen aldiz Bartzelonara film bat aurkeztera, eta antolatzaileetako batek bere herria erakutsi zidan, Sant Feliu de Codines. Herri horretan Malitik etorritako afrikar asko bizi dira, baina herritarrekin komunikazio falta handia nabaritu nuen. Afrikarrekin eta herritarrekin hitz egin ondoren, bi mundu horiek dokumental baten bidez elkartzea bururatu zitzaidan; azken finean, katalanek eta maliarrek antzekotasun handia dute: beren kultura, tradizio eta hizkuntza harrotasun handiz defendatzen dituzte. Filma dokumental luzea izango da, eta, dirudienez, banatzaile bat interesatuta dago Espainiako zinema aretoetan estreinatzeko. 

Zein da zinemaren egoera Senegalen? 

Gero eta askatasun handiagoa dago, bai ekoizpen aldetik bai jorratzen diren gaien aldetik. Ezinbestekoa izan da zinemaren digitalizazioa askatasun hori lortzeko. Nire ustez, zinema digitalak Afrikako zinema salbatu du, ni neu salbatu nau. Azken hiru urteetan bost film egin ditut. Bestetik, zinema jaialdi bat antolatzen dut urtero, eta Senegalgo herri txikietara eramaten ditut filmak. 

Eta zinemagile afrikarren erantzukizuna? 

Afrika ez da kontinente aberatsa. Afrikan adierazpen askatasuna ez da ohikoa, ez da erraza zure hitza zabaltzea. Zure hitza publikoki zabaltzeko buruzagi, lehendakari edo adineko pertsona izan behar duzu. Zinemagileok hitzik ez duen jendearen hitza zabaltzeko aukera eta beharra dugu. Eta Afrika gure begiekin nolakoa den kontatu
